
Аннотацэ. Дызэрыщыгъуазэщи, иджырей щIэныгъэр къулейщ пасэрей 
IуэрыIуатэ лъэпкъыгъуэхэм яжь тхыдэр зи лъабжьэ лIыхъужь эпосым 
къызэрыщIихуар къыщыпщыта къэхутэныгъэхэмкIэ. Ауэ щIэныгъэлIхэр нэхъыбэу 
зэлэжьар лъэпкъ эпос лIэужьыгъуитIым – нарт хъыбархэмрэ пшыналъэхэмрэ тхыдэм 
ехьэлIа эпосымрэ – я зэхущытыкIэр джынырт. Нэхъ мащIэу гулъытэ зыгъуэтахэм 
ящыщщ псысэмрэ мы иужьрей эпос лIэужьыгъуэмрэ къызэрызэдэгъуэгурыкIуар 
гъэнэхуэныр, икIи ар щхьэусыгъуэ хуэхъуащ къэдгъэлъэгъуа темэм 
зыщIыхуэдгъэзам. Щапхъэу лэжьыгъэм щызэпкърыхащ ЕщIэнокъуэ зэшитIым 
ехьэлIа хъыбархэр, абыхэм дазыщрихьэлIэ пкъыгъуэ куэдым я къуэпсхэр лIыхъужь, 
телъыджей псысэхэм екIуалIэу зэрыщытым къыхэкIыу. Апхуэдэхэщ лIыхъужьым 
и дуней къытехьэкIэр, и сабиигъуэр, шыр къызэрыхихыр, и IуэхущIафэхэмрэ 
игъэхъа лIыхъужьыгъэхэмрэ. Абыхэм ямызакъуэу лIыхъужьми, ишми, и Iэщэми 
ябгъэдэлъ мэгъу зэфIэкIхэр лэжьыгъэм наIуэ къыщыщIащ. Къэхутэныгъэм 
къызэригъэлъэгъуащи, тхыдэм ехьэлIа лIыхъужь эпосыр зытепсэлъыхь куэдым 
гъащIэм пэжу къыщыхъуа Iуэхугъуэ лъабжьэ хуэхъуа пэтми, псысэ нэщэнэхэмкIэ, 
пкъыгъуэхэмкIэ ахэр, псом хуэмыдэжу нэхъ пасэу къежьахэр, къулейщ, абы 
щыгъуэми абыхэм таурыхъым щаIэ къалэн дыдэхэращ мыбдежми щагъэзащIэр –
лIыхъужьыр къыхэгъэщхьэхукIынырщ, адрейхэм къащхьэщыгъэкIынырщ. 
А щытыкIэм къегъэлъагъуэ лъэпкъ эпосым къызэщIиубыдэ IуэрыIуатэ 
лъэпкъыгъуэхэм я зэхуаку зэпыщIэныгъэ куу дэлъу, мотивхэмкIэ, сюжетхэмкIэ, 
образ хьэл-щэнхэмкIэ, н. зэхъуажэу къызэрызэдэгъуэгурыкIуар.

Зэрыгъуэзэн псалъэхэр: ЕщIэнокъуэ зэшхэр, псысэ пкъыгъуэхэр, нарт 
хъыбархэмрэ пшыналъэхэмрэ, тхыдэр зи лъабжьэ лIыхъужь эпос, лIыхъужь псысэ

Abstract. Currently, there are a number of works in Adyg folklore studies, where 
a signifi cant place is devoted to the study of the infl uence of archaic genres of folklore 
on the artistic system of the historical and heroic epic. However, researchers paid more 
attention to the continuity between the two typological varieties of the heroic epic – the 
Nart and the historical-heroic ones. The problem of the interaction of the fairy tale with 
the younger epic remains less studied, which is why our appeal to the designated topic 
is due. As an example, the cycle about the Eshanokovy brothers is considered, in which 
many structural elements go back to the motives and plots of heroic and magical fairy 
tales. These are the motives of birth, heroic childhood, getting a horse, about the deeds 
and heroic feats of the hero. The wonderful properties of the characters, horse, weapons, 
etc. are also characterized. As a result of the analysis, the author comes to the following 
conclusion. Despite the fundamental diff erence in the nature of the attitude to reality, the 
younger epic often uses some fairy-tale stereotypes. Especially in its early forms, there is 
a signifi cant layer of elements genetically dating back to various types of fairy tales. At the 
same time, they often perform, in fact, the same functions as in fairy tales – the isolation 
of the hero from the general environment, his idealization, complication of the task facing 
him, which is the result of close interaction or continuity between the heroic tale and genre 
varieties of the folk epic of the Adygs, including historical and heroic narratives.

Аннотация. В настоящее время в адыгской фольклористике существует ряд 
трудов, где значительное место уделено изучению влияния архаических жанров 
фольклора на художественную систему историко-героического эпоса. Однако 
исследователи обращали больше внимания на преемственную связь между двумя 
типологическими разновидностями героического эпоса – нартским и историко-
героическим. Менее изученным остается проблема взаимодействия сказки с 
младшим эпосом, чем и обусловлено наше обращение к обозначенной теме. В 
качестве примера рассматривается цикл о братьях Ешаноковых, в котором многие 
структурные элементы восходят к мотивам и сюжетам богатырских и волшебных 
сказок. Таковыми являются мотивы о рождении, богатырском детстве, добывании 
коня, о деяниях и героических подвигах героя. Охарактеризованы также чудесные 
свойства персонажей, коня, оружия и др. В результате проведенного анализа, автор 
приходит к следующему заключению. Несмотря на принципиальное различие 
в характере отношения к действительности, младший эпос нередко использует 
некоторые сказочные стереотипы. Особенно в его ранних формах выделяется целый 
значительный пласт элементов, генетически восходящих к различным видам сказки. 
При этом нередко здесь они выполняют, по сути, те же функции, что и в сказках –
выделение героя из общей среды, его идеализация, усложнение стоящей перед 
ним задачи, что является результатом тесного взаимодействия или преемственных 
отношений между богатырской сказкой и жанровыми разновидностями народного 
эпоса адыгов, в том числе и историко-героических повествований. 

IуэрыIуатэм и жанр зэмылIэужьыгъуэхэр пкъыгъуэхэмкIэ, нэщэнэхэмкIэ 
зэхъуажэу къызэрызэдэгъуэгурыкIуэм щIэныгъэлIхэм гу зэрылъатэрэ куэд 
щIащ, а Iуэхугъуэм теухуауэ икъукIэ мыхьэнэшхуэ зиIэ къэхутэныгъэ зыкъоми 
ирагъэкIуэкIащ. Псом хуэмыдэжу абыхэм я IэдакъэщIэкIхэр траухуат лIыхъужь 
эпосымрэ псысэмрэ я зэхуаку дэлъ зэхущытыкIэм, шэч хэмылъуи IуэрыIуатэр зыдж 
нобэрей щIэныгъэм лъабжьэ хуэхъуа гупсысэ купщIафIэ куэди утыку къралъхьащ: 
нэхъыбэу мыхьэнэ зиIэхэм ящыщти, дэтхэнэ зы жанрми и дуней тетыкIэр яубзыхуащ. 
Ауэ мы IуэрыIуатэхэкIхэм куэд зэщхьу зэрабгъэдэлъым, зэпэблагъэу, зыкъомкIэ 
зэфэгъуу зэрыщытым къыхэкIкIэ, ахэр зыхиубыдэ жанрыр гъэбелджылыным 
лъэпощхьэпо гуэрхэм ухуишэу къыщIэкIащ, нобэми ар арэзы укъищIу убзыхуа 
хъуауи пхужыIэнукъым. Абы къыхэкIкIэ, мыпхуэдэ лэжьыгъэхэр ди зэманми 
мыхьэнэ зиIэхэм ящыщщ, езы Iуэхугъуэри къэхутэныгъэ и лъэныкъуэкIэ нэхъыбэу 
гулъытэ зыхуэщIын хуейхэм яхэлъытапхъэщ. А щытыкIэр къэтлъытэри аращ дэри 
ищхьэкIэ къэдгъэлъэгъуа темэр зэпкърыхыным дыщIыпэрыхьар, ауэ дэ ди мурад 
нэхъыщхьэр эпосымрэ псысэмрэ зэрызэщхьэщыкIыр гъэбелджылыныркъым, атIэ 
зэрызэщхьыр, ар къызыхэкIа щхьэусыгъуэхэр наIуэ къэщIынырщ, абы щыгъуэми 
дэ къэтпщытэну зи яужь дихьэр нэхъ мащIэу гулъытэ зыгъуэта, нарт хъыбархэмрэ 
пшыналъэхэмрэ я ужь къиува тхыдэр зи лъабжьэ лIыхъужь эпосымрэ псысэмрэ 
зэрызэхущытырщ. Мыбдежым къыщыжыIапхъэщ, зы лъэныкъуэкIэ нарт эпосымрэ 
псысэмрэ, нэгъуэщI лъэныкъуэкIэ нарт эпосымрэ тхыдэр къызыхэщыжымрэ 
зэхуаIэ зэпыщIэныгъэхэр куууэ джа зэрыхъуари. Ауэ статьяуэ е монографие 
къэхутэныгъэшхуэхэм Iыхьэ гуэру хэувэу фIэкIа, псысэмрэ тхыдэр зи лъабжьэ 
эпосымрэ къызэрызэдэгъуэгурыкIуам тегъэпсыхьа лэжьыгъэ щхьэхуэ щыIэкъым, 
абы щыгъуэми псысэ пкъыгъуэхэмкIэ мы эпос лIэужьыгъуэр, псом хуэмыдэу, 
абы и пасэрей лъэхъэнэр, икъукIэ къулейщ, мыхьэнэшхуи абы щагъэзащIэ. Аращ 
ЕщIэнокъуэ зэшхэм я циклым дыхэплъэну гукъэкI дэзыгъэщIари.

Дызэрыщыгъуазэщи, тхыдэр зи лъабжьэ лIыхъужь эпосым щхьэхуэныгъэ 
бгъэдэлъхэм ящыщ зыщ гъащIэм пэж дыдэу къыщыхъуа, е къыщыхъункIэ 
хъунум ещхь Iуэхугъуэр къызэрыщыIуэтар. Апхуэдэу щыт пэтми, мыбдежми 
дыщыхуозэ псысэхэмрэ пасэрей эпосымрэ зэхуэдэу зыужьыныгъэшхуэ 
щызыгъуэта мотив куэдым. Апхуэдэхэщ телъыджагъэ хэлъу лIыхъужьыр дунейм 
къытехьэныр, занщIэу балигъыпIэ иувэныр, псэр Iэпкълъэпкъ щхьэхуэ гуэрым 
хэлъыныр е нэмыщI пкъыгъуэхэм – хьэпшып, къэкIыгъэ сыт хуэдэ зыгуэрым – 
щыгъэпщкIуауэ щытыныр, мэгъу зэфIэкI зиIэ миф псэущхьэ шынагъуэхэм пэуву 
ятекIуэныр, шым, Iэщэ-фащэм телъыджагъэ бгъэдэлъыныр, нэгъуэщI куэдхэри. 
Ауэ, нэхъ илъащIэкIэ наIуэ къызэрыхъунущи, мыхэр мы эпос лIэужьыгъуэм 
«къызэригъэIурыщIэ» щIыкIэм щхьэхуэныгъэ бгъэдэлъщ. Ар гъащIэм и пэжым 
зэрыхъукIэ къегъэзэгъауэ зэрыщытырщ.

ЕщIэнокъуэ зэшхэм я хъыбархэм я гугъу пщIымэ, мы мотивхэм я лъэужь 
абыхэми хыдолъагъуэ. Ауэ ахэр наIуэ къэтщIын ипэ къихуэу, къыжыIэн хуейщ, 
циклым нарт эпосым и нэщэни зэрызыщIишар: мы иужьрейм хуэдэу убгъуауэ 
щымытми, хъыбархэм къахощ лIыхъужьым (лIыхъужьхэм) и (я) гъащIэр 
зэрекIуэкIыр – дунейм къызэрытехьар, и сабиигъуэр, игъэхъахэр, нысащIэ 
къызэришэр, шыр къызэригъуэтыр, дунейм зэрехыжыр, н., абы щыгъуэми 
мыпхуэдэхэр зыхэтлъагъуэр лIыхъужь нэхъыщхьэм и гъащIэр къэзыIуэтэж 
сюжет къудейхэракъым, атIэ абы и бийм и образыр абыхэмкIи гъэбелджылащ. 
Гъут I.М. гу зэрылъитащи, лIыхъужь пажэр адрейхэм къащхьэщыкIын хуейщ 

зыми дэдмылъагъу нэщэнэхэмкIэ: къару егъэлея зэрыбгъэдэлъымкIэ, егъэлеяуэ 
псынщIэу зэрыхэхъуэмкIэ, иджыри сабийуэ (щIалэ дыдэу) адрейхэм зарефIэкI 
лIыгъэ къазэрылъыкъуэкIымкIэ, икIэм-икIэжращи, телъыджагъэ хэлъу дунейм 
къызэрытехьэмкIэ [Гутов 2009: 28]. Абы къыдэкIуэу, мы мотивхэм пасэрей 
эпосымрэ псысэхэмрэ щагъэзащIэ къалэн дыдэхэращ мыбдежми «я пщэ 
къыдэхуэр» – лIыхъужьыр къыхэгъэбелджылыкIынырщ.

IуэрыIуатэм къызэрыхэщыжымкIэ, ЕщIэнокъуэ зэшхэр – Уэзырмэсрэ 
Темыркъанрэ – ящыщщ лIыгъэрэ хахуагъкIэ нэхъ лъэрызехьэ дыдэу лъэпкъым 
къыхэкIахэм. Апхуэдэу щыщыткIи, зэрыжытIам хуэдэу, ахэри адрейхэм 
къащхьэщыкIын хуейщ. Абы и щапхъэ зыбжанэ къыхощ IуэрыIуатэм и зехьакIуэ 
Iэзэу щыта Сэбаншы Исуф къиIуэтэжа «КъуийцIыкIуокъуэм и къэхъукIар» 
хъыбарым [Адыгэ IуэрыIуатэхэр 1969: 115–116]. Хъыбарым нэIуасэ дыхуещI 
щIалитIым я адэ Атэбий (языныкъуэ вариантхэмкIэ, езы зэкъуэшитIым) лъыкIэ 
бий къыхуэхъуну КъуийцIыкIуокъуэ Дэгужь и сабиигъуэр зэрекIуэкIа (зэрапIам, 
алъп къызэригъуэтам, н.) щIыкIэм. Ар къэIуэтащ АТ – 655* [Thompson 1961] 
псысэ сюжетымкIэ. Сюжетым нэхъыбэу дыщрохьэлIэ лIыхъужь, телъыджей 
псысэхэм, цIэрыIуэ зэрыхъуари «Уэ алъпым урищхьэт…» фIэщыгъэцIэмкIэщ 
[Адыгэ таурыхъхэр 2018: 519–521, 521–522, 522–524]. Зи гугъу тщIы хъыбарыр 
зыхуэчэм щымыIэу а псысэм и сюжет къэIуэтэкIэм тохуэр: адэншэу къэхъу щIалэ 
цIыкIур зэгуэр мэз кIуауэ, зекIуэлI шу гуп къытоуэри ирахьэжьэ; бын имыIэу 
зылI яхэтти, щIолъэIури яIех, ипIынуи и унагъуэ ехь (егъапщэ: Андемыркъан 
къызэрагъуэта хъыбарым [Адыгские историко-героические… 2019: 138–146]). 
Мыбдежым хъыбарым къыхохьэ нэгъуэщI зы псысэ сюжети – АТ 400

1
: щIалэ 

цIыкIур щихькIэ, мылъхуадэм псалъэ быдэ ет, игъащIэкIэ «кIуэж» жримыIэну, 
арщхьэкIэ, таурыхъхэми нарт эпосми зэрыщыхабзэщи, и псалъэм йопцIыж; щIалэм 
ар игу щIохьэри щIопхъуэж. Мыр ещхьщ Батрэз и адэ Хъымыщ зеи «мыгъуэ 
цIыкIукIэ» емыджэну къигъэгугъэу испы пщащэр къызэришам, абы щепцIыжым, 
нысащIэ цIыкIур зэрикIыжам [Нарты II 2017: 168–173]. Сюжетыр лъэпкъ куэдым 
я IуэрыIуатэм зыщызужьахэм ящыщ зыщ (егъапщэ: СУС 400

1
=АА 400А=К 400А, 

В, С, D Муж ищет исчезнувшую или похищенную жену (жена ищет мужа) 
[Сравнительный указатель… 1979: 127]. АдэкIэ АТ –655* сюжетым къыпещэ: зыпI 
и адэм къыжриIам и щхьэр щIригъэхьауэ чыцэм здыпхыкIым, КъуийцIыкIуокъуэр 
шы щхьэ къупщхьэ ирохьэлIэ, и теплъэмкIэ ар алъпым ейуэ зэрыщытар къещIэр; 
апхуэдэ зэфIэкI и мылъхукъуэм зэриIэр (нэгъуэщIхэм шым хамылъагъуэм 
гу зэрылъитэр) къызыгурыIуа лIым ар къегъэсэбэпри алъпищ зыIэрегъыхьэ; 
КъуийцIыкIуокъуэм ещIэр дэтхэнэ алъпми бгъэдэлъ тIасхъапIэр: зым и щхьэ натIэр 
пIaщIэщи, дыгъэм хуэгъэзауэ куэдрэ жэмэ мэхынущ, адрейр лъэгу щабэщи, мывэм 
хыхьауэ къыпхуищIэн щыIэкъым (егъапщэ: Сосрыкъуэ и шым); КъуийцIыкIуокъуэр 
ещанэ алъпымкIэ и мылъхуадэм IэщIокIри я деж мэкIуэж (егъапщэ: АТ – 655* псысэ 
сюжетым и къэIуэтэкIэм [Сравнительный указатель… 2018: 586]).

Мыбдежым гу лъытапхъэщ КъуийцIыкIуокъуэр адэншэу къызэрыхъуми. 
Дызэрыщыгъуазэщи, мыри пасэрей IуэрыIуатэм щызэтеува мотивхэм ящыщщ. 
Мыпхуэдэм деж хабзэу зэрыщытщи, щIалэ цIыкIур иджыри ныбэм илъу и адэр 
къаукI (мэкIуэд). Нарт эпосым деж апхуэдэхэщ Уэзырмэси, Батрэзи, Ашэмэзи 
[Нарты II 2017: 23–27, 178–184, 294–296]. ЛIыхъужь, телъыджей псысэхэм 
апхуэдэ лIыхъужьыр фызабэм и къуэу къыхощыр [АИГИКБНЦРАН. Ф. 12. 
Оп. 1. П. № 6-д. П. № 11]. ЩIэныгъэлIхэр зыхуэкIуа гупсысэм тепщIыхьмэ, адэр 
мыцIыхуныр къызыхэщ мотивым и лъапсэр жыжьэ дыдэ къыщожьэ, дэтхэнэ зы 
лъэхъэнэми щыIа псэукIэм ижь къыщIихуури къогъуэгурыкIуэ. Анэ лъэхъэнэм, 
псалъэм папщIэ, лIакъуэр къызэрабжыр анэм и лъэныкъуэрщи, IуэрыIуатэм деж 
мыпхуэдэ лIыхъужьыр «анэ закъуэм» и къуэщ, апхуэдэу зэрыщытми образыр иIэт 
мыхъумэ, игъэлъахъшэркъым. ПсэукIэр адэ лъэхъэнэм щыхуэкIуэкIэ, образым 
япэм бгъэдэлъа «пщIэр» къотIасхъэ, «анэ закъуэм и къуэр» «фызабэкъуэ» 

тхьэмыщкIэм хуокIуэр, сыт щхьэкIэ жыпIэмэ лъэхъэнэщIэм къиша гъащIэм деж 
лъэпкърэ къупщхьэрэ зимыIэм фэ къытеуэркъым, IуэрыIуатэми ар зыщIешэри, 
псоми ауан ящI фызабэкъуэ тхьэмыщкIэм и образыр къоунэху (абы теухуауэ еплъ 
Е.М. Мелетинскэм и къэхутэныгъэм [Мелетинский 1958]). Ауэ зэгуэр щыIа цIыху 
зэдэпсэукIэр образым къигъэлъэгъуэжыныр аркъым мыбдежым нэхъыщхьэр, атIэ 
ар лIыхъужьым гу лъозыгъатэ Iэмал хъуащ: псысэм и щIэдзапIэм ар тхьэмыщкIэщ, 
языныкъуэхэм деж акъылыншэщ, бэлэбанэщ, IуэрыIуатэм щIэдэIури занщIэу абы 
нэхъ нэлейкIэ еплъу щедзэ, и гъащIэм кърикIуэнури псынщIэIуэу зригъэщIэным 
поплъэ, икIи, зыри зэрыщымыгугъауэ, апхуэдэм зыкъызэкъуехри лIыгъэ щIапIэ 
йохьэ, лIыхъужьыгъэхэр егъахъэ – зыри зыпэмылъэща Iуэхугъуэхэм пэрохьэри и 
текIуэныгъэкIэ зэфIегъэкI [Скафтымов 1958: 6]. Къапщтэмэ, телъыджагъэ хэлъу 
(мывэм къыдахыу, мыIэрысэ е нэгъуэщI пхъэщхьэмыщхьэ гуэр адэ-анэм яшхыу, н.)
лIыхъужьыр дунейм къытехьэным мы мотиври къалэнкIэ пэджэжу жыпIэ хъунущ –
тIум щыгъуэми лIыхъужьыр къыхагъэбелджылыкIыу арщ. Ауэ, мы тIум 
«щыхэдэм», тхыдэр зи лъабжьэ эпосым «къыхихыр» адэр мыцIыхунырщ. Абы и 
щхьэусыгъуэри гурыIуэгъуэщ – ар гъащIэм и пэжым нэхъ пэблагъэу зэрыщытырщ.

Псысэ теплъэ иIэщ лIыхъужьым шы къызэригъуэтми. ЛIыхъужь псысэхэми, 
нарт эпосми шы гуартэ псом сыт щыгъуи къыхахыр шыщIэ уэдыжь цIыкIущ е зи 
тхьэкIумэхэр гуэлэлу зи закъуэу щыт шы фэншэжьырщ. Нарт эпосым мыпхуэдэ-
шым и образым нэхъыбэу зыщиужьащ Щауей и циклым [Нарты III 2020: 17–25]. 
ЛIыхъужь псысэм къызэрыхэщым и щапхъэу къэпхь хъунущ «Мыхьэмэтищ» 
таурыхъыр [ФАИГИКБНЦРАН. Инв. № 1037]: Пщым и къуэ Мыхьэмэт цIыкIум 
зекIуэ ирежьэну къыхихыр нэбгъэф уэд цIыкIу банэм зэкIэришхэжауэ щытырщ, 
ауэ ар къаубыдыну яужь щихьэкIэ, пэмылъэщхэу жэщ хъухункIэ кърахуэкIыр. 
Абы къикIращи, ищхьэкIэ зи гугъу тщIа мыхьэнэншафэ зытет лIыхъужьми 
хуэдэу, мыри псысэм ипэм фэншэу къэгъэлъэгъуащ, ауэ зыкъызэкъуехри алъп 
хъыжьэу къощIыкI, абы тесурэщ лIыхъужьыр лIыгъэщIапIэ ихьэу текIуэныгъэр 
зэрызыIэригъэхьэри. А щытыкIэ дыдэхэр бгъэдэлъщ КъуийцIыкIуокъуэ ишми: и 
мылъхуадэм и шы гуартэ псом абы шы хуэхъун къыхэкIыркъым, ауэ къежьэжауэ 
къэкIуэжу куэншыбым хэшхыхьу шы уэд зыбжанэ ирохьэлIэ, бгъэдэлъ мэгъу 
зэфIэкIхэм я фIыщIэкIэ, алъпхэр – зы шы къарэ натIэгъуджэ, зы пщIэгъуалэ, зы 
брулыжь – къыхецIыхукIри ахэр къыхех. Абыхэм ящыщ зыщ ар и мылъхуадэм 
зэрыIэщIэкIыр. 

Зи гугъу тщIа хъыбарыр еух, КъуийцIыкIуокъуэр и анэм деж къигъэзэжауэ. Ар 
и щытыкIэкIэ, и дуней тетыкIэкIэ «батыр хъуащ, гурбияну, щхьэкIуэмышэчу…» 
[Адыгэ IуэрыIуатэхэр 1969: 116]. Адрей хъыбархэр топсэлъыхь мы персонажым 
и IуэхущIафэхэм, Атэбий, абы и къуэхэу Уэзырмэсрэ Темыркъанрэ ягъэхъахэм, 
н. Абыхэми лIыхъужь псысэм пыщIэныгъэ быдэ зэрыхуаIэм и щапхъэ куэд 
хыболъагъуэ. Апхуэдэщ, псалъэм папщIэ, 1956 гъэм Жылэгъуэт Абрэдж (1906 гъ.къ.)
къиIуэтэжауэ щыта «ЕщIэнокъуэ Атэбий» хъыбарыр [Адыгэ IуэрыIуатэхэр 1969: 
78–80]. Хъыбарыр Iуэхугъуэ зыбжанэм теухуащ: Атэбийм илъ зэрищIэжам, фыз 
къызэришам, ЕщIэнокъуэ зэшитIыр – Уэзырмэсрэ Темыркъанрэ – къызэралъхуам, 
н. ИщхьэкIэ дызытепсэлъыхьа хъыбарым КъуийцIыкIуокъуэм и сабиигъуэр 
къызэрекIуэкIар къиIуэтэжмэ, мыбдежым абы адэкIэ и дуней тетыкIам къыпищэу 
щытщ – нарт лIыхъужьхэм хуэдэу, и гъащIэ Iыхьэхэм (и IуэхущIафэхэр, и 
кIуэдыжыкIар) теухуа пычыгъуэхэр къыхохьэ. А псор къызэрыIуэтэжари АТ 302 
псысэ сюжет цIэрыIуэрщ. Мыпхуэдэ таурыхъхэм зэрахабзэщи, иныжьым
(е нэгъуэщI миф псэущхьэ гуэрым) хъыджэбзыр едыгъу; ар къригъэутIыпщыжыну 
лIыхъужьыр йожьэ; иныжьым тIасхъапIэ иIэщи, абы текIуэн папщIэ, лIыхъужьым 
ар (и псэр е и къарур зыхэлъыр) къищIэн хуейщ; къызэрыщIэкIымкIэ, иныжьым 
къару къезытыр щIым и гъунэм щыIэ тенджыз тIуащIэм щыпсэу нэжьгъущIыдзэм 
и шы лъэпкъым щыщ зэрытесырщ, хъыджэбзым а тIасхъапIэр къехутэ, 
лIыхъужьым жреIэж; лIыхъужьми апхуэдэш зыIэрегъыхьэри, и бийм токIуэр, 

хъыджэбзыр хуит къещIыжри щхьэгъусэу къешэ (егъапщэ: СУС 302
1
 Смерть 

Кащея в яйце [Сравнительный указатель… 1979: 107–108]). Сюжетыр зиIэ адыгэ 
псысэхэр нэхъыбэу къызэрацIыхур «Къарэлъакъуищ» фIэщыгъэцIэмкIэщ [Адыгэ 
таурыхъхэр 2018: 72–78, 79–89]. Таурыхъ куэдым ущрихьэлIэ щыIэщ хъыджэбзыр 
мэзылIым идыгъуу [Адыгэ таурыхъхэр 2018: 197–201]. Языныкъуэхэм деж 
лIыхъужьыр абы пэлъэщын папщIэ, ар жеяуэ щытын хуейщ, ар къызэращIэ хабзи 
IуэрыIуатэм зэфIигъэуващ – мэзылIыр жей куум хилъэфамэ, и пэм гъуэзыр (мафIэ 
бзий) къреху. Абы къыдэкIуэу, ар лIыхъужьым зэрыхуэукIынур езы мэзылIым и 
сэшхуэ дыдэмкIэщ, абы щыгъуэми и къарур пэлъэщу ар хуэгъэIэрыхуэн хуейщ. 
Мы мотивым нарт эпосми зыужьныгъэшхуэ щигъуэтащ. Апхуэдэущ Сосрыкъуэ 
иныжьым зэрытекIуэри, Батрэз Пщы-Марыкъуэ зэрыпэлъэщри, Ашэмэз 
Лъэбыцэжьей зэрыхигъащIэри.

АТ 302 сюжетыр ЕщIэнокъуэ зэшхэм я циклым къызэригъэсэбэпым и 
гугъу пщIымэ, къэIуэтэкIэм щхьэхуэныгъэ гуэрхэр бгъэдэлъ пэтми, зи гугъу 
тщIа псысэ пкъыгъуэ псори абы щыхъумащ. Мыбдежым гу зылъытапхъэращи, 
таурыхъ лIыхъужьхэр нысащIэ къэлъыхъуэныр я мурад нэхъыщхьэу ежьэркъым, 
псысэм и кIэм абы хуэкIуэж пэтми – псоми щхьэусыгъуэ зырызыххэ яIэщ. 
Псалъэм папщIэ, «Къарэлъэкъуищ» псысэм и лIэужьыгъуэ зыбжанэм АТ 552А 
сюжетыр щIэдзапIэ щыхуэхъу щыIэщ: адэм и къуэм уэсяту къыхуегъанэ, жэщищ 
зэкIэлъыкIуэм лIы мыцIыхуищ къэджэнум и пхъуищыр щхьэгъусэу иритын 
хуейуэ; зэман докIри, и шыпхъуищым я Iуэху зыIутыр зригъэщIэну йожьэри, 
абыхэм я деж къыщещIэ, жылэ псом нэхъ дахэу дэс хъыджэбзыр иныжьым 
гъэру зэриIыгъыр. АдэкIэ, зэрыжыхуэтIам хуэдэу, АТ 302 сюжетым къыпещэр. 
«ЕщIэнокъуэ Атэбий» хъыбарым лIыхъужьыр гъуэгу щIытехьэр и шы нэхъыщIэм 
илъ ищIэжын мурадкIэщ. А лъыщIэжыр езыр къызыхэкIар къыщиIуэтэжкIи 
хъыбарым зызыхуигъазэр псысэ сюжетхэрщ. Япэр АТ 650В-р арщ: лIыхъужьым 
езым нэхърэ нэхъ лъэщ щымыIэу зыкъелъытэж; йожьэри апхуэдэм хуозэр, абыи 
нэхъ лъэщыж зэрыхуэзам и хъыбар къыхуеIуэтэж [Адыгэ таурыхъхэр 2018: 350–
352, 352–354, 354–359, 359–360]. Нарт эпосым, псалъэм папщIэ, Сосрыкъуэрэ 
Тотрэшрэ зэрызэзэуами абы дыщыхуозэ: тIэунейрэ лIыгъэщIапIэ ихуэу (дзитI 
зэзауэмрэ нарт джэгумрэ зэрыхэтамрэ) текIуэныгъэ зыIэригъэхьам игъэгушхуауэ, 
езым къыпэлъэщын щымыIэу зыкъыщыхъужауэ Сосрыкъуэ гъуэгум Тотрэш 
щрохьэлIэ; мы иужьрейр нэхъ лъэщу къыщыщIэкIэ, зэрыпэлъэщыр бзаджагъэкIэщ 
(и анэ Сэтэней и чэнджэщкIэщ) [Нарты I 2012: 236–240]. ИщхьэкIэ къыжытIащ 
КъуийцIыкIуокъуэ Дэгужьейр еIуящIэу, ябгэу, гущIэгъуншэу, къаруушхуэ хэлъу 
къызэрыхъуар. «ЕщIэнокъуэ Атэбий» хъыбарым зэрыжиIэмкIэ, абы и псэм 
техуэркъым лIыгъэкIэ, хахуагъкIэ, цIыхугъэкIэ Атэбийр цIэрыIуэ зэрыхъуар. 
Ар хуейкъым Атэбийр бэлэрыгъауэ зригъэхьэлIэу иукIыну, атIэ нэхъ къищтэр 
пэуву и зэфIэкIыр игъэунэхунырщ, апхуэдэ мурад иIэуи къожьэ, ар зэуапIэм 
къриджэн папщIэкIи и къуэш нэхъыщIэ цIыкIур еукI. Тхыдэр зи лъабжьэ эпосыр 
гъащIэм и пэжым пэгъунэгъу пэтми, мы Iуэхугъуэр къэхъупами е къэгупсысами 
нобэкIэ зэхэгъэкIыгъуейщ. Ауэ, дызэригугъэмкIэ, ижь-ижьыж лъандэрэ зэтеувауэ 
къэгъуэгурыкIуэ IуэрыIуатэ къэгъэщIыкIэр мыбдежми щыхъумауэ арщ: 
лIыхъужьыр къызэрыгуэкI цIыхум пэуврэ текIуэкIэ, и пщIэр Iэта хъуркъым, и 
образыр удэзыхьэх ищIыркъым, атIэ бийр егъэлеяуэ шынагъуэу, гущIэгъуншэу 
щытрэ, къару зэрамыщIэж бгъэдэлърэ мис абы текIуэфмэщ лIыхъужь нэхъыщхьэм 
и зэфIэкIыр къыхэгъэбелджылыкIа щыхъур. Абы къыхэкIкIэ КъуийцIыкIуокъуэр 
къызэрыгуэкI цIыхуу щытми, пасэрей эпосым къыхэщ миф псэущхьэ шынагъуэ-
хэм (иныжьым, мэзылIым, благъуэм, н.) я нэщэнэхэр – я гущIэгъуншагъри, 
ябгагъри, бланагъри, н. – хъыбарым мы персонажым бгъэделъхьэр. Арагъэнущ 
мыпхуэдэ щIапхъэджагъэ илэжьауи КъуийцIыкIуокъуэр хъыбарым къыщIыхэщыр. 
Къапщтэмэ, циклым дызыщрихьэлIэ КIэфыщ и къуитIым ЕщIэнокъуэ 
зэшхэм я анэм иращIари мыбы нэхърэ нэхъ цIыкIу-фэкIукъым: «КIэфыщхэрэ 

ЕщIэнокъуэхэрэ нэхъ лIыгъэ зиIэIуэрэ нэхъ зэфIэкI зиIэIуэрэ хэкум имысу 
апхуэдэти а «лъэпкъитIыр, щIызэхуэхъуари ямыщIэжу, лъэпкъ бий зэхуэхъуауэ 
зэбийт. Апхуэдэурэ зэбийуэ екIуэкIыурэ, зэгуэрым ЕщIэнокъуэхэ я фызыжьыр 
хамэ къуажэ хьэдагъэ щыIауэ выгу ису къэкIуэж пэтрэ, КIэфыщхэ ящыщхэм 
гъуэгум щаубыдри и нэкIущхьэр кърагъэжащ, щыIукIыжхэм шабзэкIэ къеуэри и 
гупхъэтIэкIумрэ гулъэмыжымрэ зэтрагъэIулIащ» («ЕщIэнокъуэхэрэ КIэфыщхэрэ 
я таурыхъым» [Адыгэ IуэрыIуатэхэр 1969: 101–102]). 

ЗэрыгурыIуэгъуэщи, курыт лIэщIыгъуэм къэунэхуа IуэрыIуатэм «игъафIэхэм» 
ящыщщ лIыгъэр, хахуагъэр, лIыхъужьыгъэр, цIыхугъэр, хабзэр, нэмысыр, н., 
сыт щхьэкIэ жыпIэмэ ар къэзыгъэщIа лъэпкъым езым иIэтри аращи. Апхуэдэу 
щыщыткIи, ахэр къызэрыхигъэщхьэхукIыным, гулъытэ лей зэрыхуигъэщIыным 
хущIокъу, абы папщIэкIи и лIыхъужьхэм я IуэхущIафэхэр мыпхуэдэ щIыкIэкIэ 
зэкIэлъехь: ныкъуэкъуэгъум егъэлеяуэ гущIэгъуншагъэ елэжь, ар лIыхъужь 
нэхъыщхьэм игъэгъуркъым, хъыбарым щIэдэIуми а Iуэхугъуэр зэриухынур 
псынщIэIуэу къищIэным хуопабгъэ. Аращи, мыр IуэрыIуатэм гу зыулъигъэтэнур 
зэриIэт, къызэрыхигъэщхьэхукI, IуэрыIуатэхэкIыр удэзыхьэх зыщI Iэмылу 
къэплъытэ хъунущ. АпхуэдизкIэ лъэпкъым бзылъхугъэм хуищI нэмысыр 
егъэлъапIэри, КIэфыщ и къуитIым ялэжьам хуэдэ, абы щыгъуэми лIыхъусэжь цIэр 
зепхьэу, бзылъхугъэм еппэсыныр дэнэ къэна, ауи уигу къэбгъэкI мыхъунухэм ар 
ящыщщ, КъуийцIыкIуокъуэм сабийр зэриукIам и гугъу умыщIыххи. Мы мотивхэм 
я къежьэкIэр пэгъунэгъущ нартхэм жьы хъуар бгым едзыхыжыныр зэрызэханар 
къэзыIуатэм: зэгуэр апхуэдэ хабзэ щыIэпауэ щытми, IуэрыIуатэм деж абы и 
къалэныр а хабзэм щыгъуазэ дищIыныркъым, атIэ, Гъут I.М. гу зэрылъитащи, 
ар апхуэдизу кавказ лъэпкъхэм ягъэлъапIэу яхэлъ нэхъыжьым пщIэ хуэщIыным 
къежьапIэ хуэхъуар къыхэгъэбелджылыкIынырщ [Гутов 2009: 47]. 

Ныкъуэкъуэгъур (бийр) зэуапIэм къеджэныр къызыхэщ мотивым и къуэпсхэр 
нэхъ пасэу IуэрыIуатэм щызэтеува жанрхэм къыщожьэ, зэмылIэужьыгъуэ 
куэдуи зэтопщIыкIыж. ЛIыхъужь псысэхэм, нарт эпосым зыщызужьахэм 
ящыщщ, псалэм папщIэ, мы лIэужьыгъуэр: бийм и шы гуартэр лIыхъужьым 
кърехужьэ, хакIуэм уIэгъэ иредзри еутIыпщыж; хакIуэм егъэзэжри бийр къехь. 
Сюжетыр нэгъуэщI лъэпкъхэми зэрахэлъым щыхьэт тохъуэ Эберхарт-Боратав 
(Еb-Во) [Eberhard, Boratav 1953] псысэ сюжет гъэлъагъуэм ар 204 бжыгъэмкIэ 
къызэрыщыгъэлъэгъуар. Адыгэ IуэрыIуатэм Ашэмэз лъыкIэ и бий Лъэбыцэжьей 
имыщIэу теуэркъым, атIэ и шыр кърехужьэ, нэпкъыжьэ трещIэри еутIыпщыж, 
езыр макIуэри Iуащхьэм тотIысхьэж, и бийм пэплъэу:

…Лъэбыцэ и шыбзым нызэрыIуощIэ, къры[а]гъажьэщ…
Шы къуэлэныжьым нафIегъэзэж,
Си нартыжьыбэр зэкI’элъегъэплъ.
Ашэмэз щIалэм щIэх’гуэ гу лъетэ,
И ужьым йохьэ,
Шы къуэлэныжьым ныщIозэрыхь, къытрегъазэ.
«Сыт къыпхэсхын,
Зи щымыхъукI’э гуоуж ухъункъэ!» – жи.
И саурыщхьэр къыхуреупщIэ,
И блэгущхьитIыр къыресыпэх,
Лъыпсыр къежэхгуэ не<у>тIыпщыж.
Ашэмэз щIалэм кI’элъырегъэзых,
Лъэбыцэ и Iуащхьэм нытепсыхэщ [Нарты II 2017: 300].

Зэрынэрылъагъущи, мыпхуэдэ бий къеджэкIэм псысэ теплъэ иIэщ, ауэ 
тхыдэр зи лъабжьэ эпосым ар пэжым нэхъ пэблагъэ щохъур. Борэжь и циклым 
къигъэлъэгъуэж лъэхъэнэм къезэгъращи, лIыхъусэжь зэрихабзэу, Iуащхьэ пIалъэ 
зэрат [Адыгэ IуэрыIуатэхэр 1969: 63–76]. «ЕщIэнокъуэ Атэбий» хъыбарым 
лIыхъужьыр бийм и щIыналъэм йохьэр, и шы нэхъыщIэм илъ ищIэжыну. АдэкIэ 

хъыбарым АТ 302 псысэ сюжетым тету зеужь. Ауэ псысэм къыщхьэщыкIыу, 
мыбдежым бийм игу ирихьа хъыджэбзыр къэдыгъуным езы лIыхъужь нэхъыщхьэри 
холIыфIыхь. Адрей пкъыгъуэхэр псори зэтохуэр: КъуийцIыкIуокъуэр Атэбийм 
иукIын мурад зэриIэр къыщищIэкIэ, хъыджэбзым лIыхъужьым къыгурегъаIуэ, 
псысэм хуэдэу, бийр жей Iувым химылъэфауэ (и пэм гъуэз кърихыу мыхъуауэ), езы 
КъуийцIыкIуокъуэ и джатэмкIэ фIэкIа, ари къыхуэIэтмэ, ар зэрыхуэмыукIынур. 
Апхуэдэуи Атэбийм ещIыр. Абы къыIэщIигъэкIыжа хъыджэбзыр езым щхьэгъусэу 
къешэри, Уэзырмэсрэ Темыркъанрэ къызэдалъху. Мы хъыбарым лъабжьэ 
хуэхъуар псысэ сюжетми, зыхиубыдэ жанрым и нэщэнэщи, гъащIэм и пэжым нэхъ 
пэгъунэгъу зэрыхуэхъунум хущIокъу. Псалъэм папщIэ, лIыхъужь псысэми, нарт 
эпосми нысащIэр щIыпIэ жыжьэм – нэгъуэщI дунейм – къраш, абы щыгъуэми 
а Iуэхугъуэр лIыхъужьыгъэкIэ гъэнщIауэ щытщ. Зи гугъу тщIа «Мыхьэмэтищ» 
псысэм «къанжэм и фIыцIэр зи щхьэц, и хужьыр зи щIыфэ, и лъым хуэдэр зи 
нэкIу» хъыджэбзыр дыгъэ къыщIэкIыпIэм щопсэу. ЛIыхъужьыр абы кIуэн, а 
хъыджэбз дахэр къыIэрыхьэн папщIэ, зыри зыпэмылъэщ алъп емылыджыр 
къигъэIэсэфын хуейщ, аращ ар дыгъэ къыщIэкIыпIэм зыхьыфынури. Хъыджэбзыр 
гъэру иныжьым иIыгъщи, абыи езауэу хигъэщIэн хуейщ, апхуэдэ дыдэу 
щхъухьпсыхьыщIэ удхэм, Iей зигу илъ нэгъуэщI персонажхэм пэлъэщын, гъуэгум 
зыщрихьэлIэ гугъуехьхэм, лъэпо-щхьэпохэм пхыкIыфын хуейщ. Къапщтэмэ, 
нарт лIыхъужьхэми аращ – Батрэз и анэр испы щIыналъэм, Уэзырмэс и анэр хы 
щIагъ дунейм, Щауей ейр иныжь хэкум къраш. Мыхэр псори – псым адрыщIкIэ 
щыIэ щIыналъэр, къурш щIыб къыдэлъыр, дыгъэ къухьэпIэм (къуэкIыпIэм) 
щыIэр, бгъуэнщIагъыр, н. – IуэрыIуатэм къызэрилъытэр нэгъуэщI дунейуэщ, 
абы нысащIэр къишынри тынш цIыкIукъым. Абы и къуэпсхэр тхыдэр зи лъабжьэ 
лIыхъужь эпосым къызэрыхыхьэм и щапхъэщ, псалъэм папщIэ, Андемыркъан 
къызэралъхуам тепсэлъыхь хъыбархэр, псом хуэмыдэу нэхъ пасэIуэу къэунэхуа 
лIэужьыгъуэхэр – абы и адэ-анэр Тенджыз тIуащIэм щыпсэу батыр лъэпкъым 
къыхэкIащ, езыр бгъэ абрагъуэм Къэбэрдейм кърихьауэ арщ. Дызытепсэлъыхь 
хъыбарми нысащIэ къэшэным лIыгъэрэ хахуагъэрэ пыщIащ (хъаныдзэм йозауэ), 
ауэ къызытрахыжыр хъанырщ. Абы къыдэкIуэу, бийр, КъуийцIыкIуокъуэ, абы сыт 
хуэдэ псысэ хьэл-щэн бгъэдэмылъами, къызэрыгуэкI цIыхущ, ар нэIурыт ищIын 
папщIи мы къэкIуэну щытыкIэхэр хъыбарым къегъэсэбэп: «<КъуийцIыкIуокъуэ> 
фызитIи иIащ, зы шыпхъу закъуэ иIащ, яшауэ» [Адыгэ IуэрыIуатэхэр 1969: 116].

Дызытепсэлъыхь хъыбарым Атэбийр лIыхъужь нэхъыщхьэу къыхэщмэ, абы 
и лIэужьыгъуэхэм ЕщIэнокъуэ зэшхэм я зыхэз Уэзырмэсым ущрихьэлIэ щыIэщ 
[Адыгэ IуэрыIуатэхэр 1969: 80–82]. Абыхэми зи гугъу тщIа псысэ пкъыгъуэхэр 
щыхъумащ. Абы къыдэкIуэу къыжыIапхъэщ, къэтхьа щапхъэхэм нэмыщIи, 
циклым апхуэдэ пкъыгъуэ куэдым уазэрыщыхуэзэр. Апхуэдэу зэрыщытри щыхьэт 
тохъуэ тхыдэр зи лъабжьэ лIыхъужь эпосым, нарт хъыбархэмрэ пшыналъэхэмрэ 
къадэкIуэу, лIыхъужь псысэм и нэщэнэ куэд зэрызыщIишам. Мыбдежым 
дигу къэдгъэкIыжынщи, «Бэхъшысэрей зекIуэм» («Къэбэрдейм цеипхъэжь 
джанэр зэрыщахыгъам») [Адыгэ IуэрыIуатэхэр 1969: 108–110] и хъыбарым 
къызэрыхэщымкIэ, а зекIуэм хэтыну зауэлIхэр къыщыхахым, япэ дыдэу зи 
цIэ къраIуахэм ящыщт ЕщIэнокъуэ зэшитIыр, зэрыщыгугъахэри ягъэпэжат: 
лIыгъэрэ хахуагъкIэ къапэлъэщ щымыIэу я къалэн ягъэзащIэри къагъэзэжат. 
Апхуэдэ лIыхъужьхэр лъэпкъым дежкIэ щапхъэти, я цIэр, я Iуэху щIафэр 
Iэтын хуейт, абы папщIэкIи циклым «зызыхуигъазэр» нэхъапэу IуэрыIуатэм 
щызэфIэува жанрхэрщ – нарт эпосым, лIыхъужь псысэм. Мис апхуэдэ мыхьэнэ 
яIэщ ищхьэкIэ дызытепсэлъыхьа псысэ пкъыгъуэхэм. Мы зыри щIыдгъужынщи, 
Тэлъостэныпщым къызэригъэпэщауэ щыта Бахъшысэрей зекIуэр езыр, иужьрей 
зэманхэм къызэрахутамкIэ, 1535 (1536) гъэм и гъатхэм (гъэмахуэм) екIуэкIауэ 
щытащ [Кожев 2018: 52]. Мис абыкIэ мы лIыхъужьхэм я цIэр гъащIэм и пэжым, 
тхыдэм епхащ.

